
Huan Adán quitocaxti isihua Eva. 
(Eva quinequi quiijtos Nemilisti.) 
Huan Eva elqui ininana nochi 
masehualme cati itztoque.



Nopa cohuat eliyaya cati más 
talnamiqui huan más quimatiyaya 
quenicatza tacajcayahuas que nochi 
sequinoc tapiyalme cati TOTECO Dios 
quinchijtoya. Huan se tonali nopa 
cohuat quitatzintoquili nopa sihuat: ―¿Amo 
amechilhuijtoc Dios para amo xijcuaca itajca yon 
se cuahuit ipan 
ni xochimili? 



Huan nopa sihuat 
quinanquili: ―Huelis 
tijcuase itajca ten hueli 
cuahuit, pero iyojtzi ne 
cati eltoc tatajco xochimili Dios techilhuijtoc 
amo cuali tijcuase, yon tiquitzquise itajca 
ne cuahuit pampa sinta tijchihuase, 
timiquise. 



Pero nopa cohuat 
quiilhui nopa sihuat: 
―Amo neli. Amo 
anmiquise. Cuali quimati 
Dios sinta anquicuase itajca nopa cuahuit 
elis quej amechtapolis amoixteyol huan 
amotalnamiquilis huan anquimatise cati 
cuali huan cati amo cuali. 
Quej nopa anelise 
quej ya. 



Teipa nopa sihuat quiitac para 
yejyectzi itajca nopa cuahuit huan 
nesiyaya cuali para quicuas. Huajca 
quiixtocac pampa nojquiya quinejqui 
quipiyas talnamiquilisti. Yeca quitejqui 
se huan quicuajqui. 
Huan teipa 
quimacac ihuehue 
huan ya nojquiya 
quicuajqui.



Huan ipan nopa talojtzi elqui quej 
tapojqui iniixteyol huan nochi ome 
momacaque cuenta para xolome 
itztoyaj huan mopinajque. Huajca 
quiijtzonque ixihuiyo nopa cuahuit 
cati itoca higuera para 
quichihuase 
iniixpantzajca huan 
ica ya nopa 
motzajque. 



Pero TOTECO 
Dios quinojnotzqui nopa tacat huan 
quitatzintoquili: ―¿Canque tiitztoc? Huan nopa tacat 
tananquili: ―Nijcajqui para tinemiyaya xochimilijtic 
huan nimajmajqui pampa nixolot. 



Huan yeca nimotati. 
Huajca Toteco Dios quitatzintoquili: 
―Huan ¿ajquiya mitzilhuijtoc para tixolot? ¿Tijcuajtoc 
itajca nopa cuahuit cati nimitzilhui amo xijcua? 



Huan nopa tacat tananquili: ―Nopa sihuat cati 
techmacac quej notahuical, yaya techmacac 
se itajca nopa cuahuit huan yeca nijcuajqui. 
Huajca TOTECO Dios quitatzintoquili nopa 
sihuat: ―¿Para ten tijchijqui ya ni? Huan 
nopa sihuat quinanquili: ―Nopa cohuat 
nechcajcayajqui huan yeca 
nijcuajqui itajca nopa cuahuit. 



Huajca TOTECO quinquixti ten nopa 
xochimili cati itoca Edén. Huan nopa 
tacat quititanqui ma tequiti ipan 
nopa tali cati ica quisencajtoya 
itacayo.



Huan teipa quema TOTECO Dios ya 
quinquixtijtoya, quintali sequij ilhuicac 
ehuani cati inintoca querubines 
para itztose imelac nopa 
xochimili ica campa quisa tonati 
para ma 
quimocuitahuica 
nopa xochimili. 



Huan TOTECO Dios nojquiya quitali 
nopona se macheta cati lementoya 
huan momalacachohuayaya campa 
hueli para amo aqui ajsis campa 
nopa cuahuit cati 
temaca nemilisti.



Huan Adán cochqui ihuaya isihua, huan isihua 
conecuic huan quitacatilti se oquichpil cati quitocaxti 
Caín. (Caín quinequi quiijtos Nijpixtoc.) Quej nopa 
quitocaxti pampa Eva quiijto: “Ica 
itapalehuil TOTECO nijpixtoc se tacat.”



Huan teipa Eva quitacatilti seyoc oquichpil cati 
quitocaxtali Abel. Huan quema nopa ome 
moscaltijque, Abel quinmocuitahui borregojme, 
huan Caín miltequitic.



Huan se tonali Caín quihualiquili TOTECO se 
tacajcahualisti cati quipixcatoya. Huan Abel nojquiya 
quihualiquili TOTECO sequij borregojme 
cati más tomahuaque huan cati 
achtohui tacatque. Huan quinmicti 
huan quimacac TOTECO. 



Huan TOTECO quicualitac Abel ica itacajcahualis 
huan quiseli. Pero ica Caín huan itacajcahualis amo 
quicualitac. Yeca Caín cualanqui miyac 
huan fiero tachixtinenqui. 



Huan panoc se ome tonati huan Caín quinotztejqui iicni 
Abel huan quiilhui: ―Ma tiyaca cuatita. Huan quema 
ajsitoj cuatita, Caín quitehui iicni Abel huan quimicti.



Huajca TOTECO quitatzintoquili Caín: ―¿Canque 
itztoc moicni Abel? Huan Caín quinanquili: ―Amo 
nijmati na. Amo notequi para nijmocuitahuis noicni. 
Huan Caín quistejqui campa ihuaya camanaltiyaya 
TOTECO huan yajqui itztoti ipan se 
tali itoca Nod cati mocahua imelac 
Edén para campa quisa tonati. 



Huan Adán cochqui ihuaya isihua, huan isihua sempa 
conepixqui huan quitacatilti seyoc oquichpil cati 
quitocaxti Set. (Set quinequi quiijtos 
Nechmacatoc.) Quej nopa quitocaxti pampa 
quiijto: “Toteco Dios techmacatoc seyoc 
conet ipataca Abel cati Caín quimicti.” 



Huan quema ya tacajtoya Set, Adán noja itztoya seyoc 
800 xihuit huan quinpixqui más iconehua, tacame huan 
sihuame. Huan mijqui Adán quema quipixqui 
930 xihuit. 



Huan TOTECO quiitac para nelmiyac 
inintaixpanolhua masehualme ipan 
taltipacti huan nochipa moilhuiyayaj 
cati amo cuali quichihuase.



Huan TOTECO quiijto: “Niquinpolihuiltis  
  masehualme cati niquinchijchijtoc ipan 
taltipacti. Nojquiya niquinmictis nochi 
tapiyalme, totome huan cati 
mohuahuatatzaj talchi. 
Nimocuesohua huan 
  nimoilhuía: ¿Para 

                                            ten niquinchijchijqui?”
 



Pero Noé quipanti cati cuali pampa TOTECO 
quicualitac. Huan Noé quinpixqui eyi itelpocahua. 
Inintoca elque Sem, Cam huan Jafet. 



Toteco nelía miyac quinicnelía nochi 
masehualme ipan ni taltipacti huan 
yeca quititanqui Icone iyojtzi para 

miquis por inijuanti. Huan quiyampa 
nochi cati quineltocase, amo 

polihuise, pero quipiyase nemilisti 
cati yancuic para nochipa.



Romanos 3:23 
Pampa nochi masehualme tajtacolchijtoque. Amo aqui 
senquisa cuali quej Toteco cati nelía cuajcualtzi hasta 

quipiya itatanex.

Romanos 6:23 
Sinta se tacat tajtacolchihua, quipantía miquilisti quej 

itaxtahuil, pero Toteco Dios techmaca se nemacti quema 
tijneltocaj Tohueyiteco Jesucristo, huan nopa nemacti eltoc 

nemilisti yancuic para nochipa.

Hebreos 9:27 
Pampa Toteco Dios quitalijtoc para monequi nochi 

masehualme ma miquica sempatzi huan teipa monextise 
iixpa para quintajtolsencahuas.



Efesios 2:8,9 
Huajca pampa nelía hueyi iyolo Toteco Dios, yaya 

amechmaquixti ten amotajtacolhua quema 
anquineltocaque Jesucristo. Huan amo anquineltocaque 

Jesucristo anmoseltitzitzi, pero elqui Toteco cati 
amechmacac nopa taneltoquili quej se nemacti. Huan amo 
amechmaquixti pampa anquichijtoyaj se tamanti cati cuali 

para quej nopa amo aqui huelis mohueyimatis iixpa.

Romanos 10:9,10 
San monequi ica mocamac tiquinilhuis sequinoc para 

Jesús itztoc mohueyiTeco. Huan monequi tijneltocas ipan 
moyolo para Toteco quiyolcuic quema ya mictoya. Huan 
Toteco mitzmaquixtis ten motajtacolhua. Pampa quema 

ipan toyolo tijneltocaj Jesucristo, Toteco techchihua 
tixitahuaque iixpa. Huan quema ica tocamac tiquinilhuise 

sequinoc para tijneltocaj Tohueyiteco Jesucristo, 
yaya techmaquixtis ten totajtacolhua. 



Juan 3:16,17 
Toteco nelía miyac quinicnelía nochi masehualme ipan ni 
taltipacti huan yeca quititanqui Icone iyojtzi para miquis 

por inijuanti. Huan quiyampa nochi cati quineltocase, amo 
polihuise, pero quipiyase nemilisti cati yancuic para 

nochipa. Toteco amo quititanqui Icone ipan ni taltipacti 
para tetatzacuiltis. Quititanqui para ma temaquixtis. 

1 Juan 5:11-13 
Huan ya ni cati Toteco techyolmelahua: Toteco 

techmacatoc nemilisti cati yancuic huan ni nemilisti cati 
yancuic eltoc ipan Icone Jesucristo. Yaya cati quipiya 

Icone Toteco ipan iyolo quipiya nemilisti cati yancuic, pero 
cati amo quipiya Icone, amo quipiya nopa nemilisti. 

Nimechtajcuilhuía amojuanti cati anquineltocaj itoca Icone 
Toteco. Nijnequi xijmatica temachti ya anquipiyaj nemilisti 

yancuic cati amo quema tamis, huan para 
más xijneltocaca ya. 

